
 

ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ 
 
 

 
ᐃᓄᐃᑦ ᐅᖃᐅᓯᖓ ᓄᓇᕗᒻᒥ ᖃᓄᐃᓕᖓᓕᕐᓂᖓ 

• ᑎᑎᕋᖅᓯᒪᔪᑦ 2006-ᒥ ᖃᐅᔨᓴᖅᑕᐅᔾᔪᑎᓂᑦ ᓇᓗᓇᐃᖅᓯᔪᑦ ᐃᓄᒃᑎᑐᑦ ᐃᓚᒋᔭᐅᕗᖅ ᐱᖓᓲᔪᓂᒃ 
ᑲᓇᑕᒥ ᓄᓇᖃᖅᑳᖅᓯᒪᔪᑦ ᐅᖃᐅᓯᖏᓐᓂᒃ ᐅᖃᕈᓐᓇᖅᑐᑦ ᒪᓕᒡᓗᒋᑦ ᑲᔪᓯᑦᑎᐊᕈᓐᓇᕐᓂᖓᓐᓂᒃ.  
ᑭᓯᐊᓂ, ᑲᔪᓯᔪᓐᓇᕐᓂᖓ ᐱᖏᓐᓇᖅᑐᒦᑦᑐᖅ.1   

• 2006-ᒥ ᖃᐅᔨᓴᖅᑕᐅᓯᒪᔪᓂ 64% -ᑐᐃᓐᓇᐃᑦ ᐃᓄᐃᑦ ᓄᓇᕗᒻᒥ ᓇᓗᓇᐃᖅᓯᓯᒪᕗᑦ ᐊᖏᕐᕋᒥᖕᓂ 
ᐃᓄᒃᑎᑐᑦ ᐅᖃᓪᓚᒃᐸᖕᓂᕐᒥᓂᒃ.  ᓇᓗᓇᐃᖅᓯᓪᓗᓂ 10%-ᒥᒃ ᐊᑉᐸᕆᐊᕐᓂᖓ 1996-ᒥ 
ᖃᐅᔨᓴᖅᑕᐅᓚᐅᖅᓯᒪᑎᓪᓗᒋᑦ ᑕᐃᔅᓱᒪᓂ 76%-ᖑᔪᑦ ᐊᖏᕐᕋᒥᖕᓂ ᐅᖃᓪᓚᒃᐸᓚᐅᖅᑐᑦ ᐃᓄᒃᑎᑐᑦ.2    

• ᐃᓄᐃᑦ ᐅᖃᐅᓯᖓᓐᓂᒃ ᐊᑐᙱᓐᓂᖅᓴᐅᓕᖅᑐᑦ ᓴᖅᑭᓯᒪᕗᖅ ᐃᓄᐃᑦ ᒪᒃᑯᒃᑐᖏᑦ 
ᖃᐅᔨᓴᖅᑕᐅᓂᖃᖅᑎᓪᓗᒋᑦ.  ᐅᖃᖅᓯᒪᖕᒪᑕ ᖃᓪᓗᓈᑎᑑᖅᑐᓂᒃ ᑐᓵᓂᖅᓴᐅᓕᕐᓂᕐᒥᓂᒃ 
ᖃᐅᔨᓴᕐᓂᐅᔪᓗ ᑎᑎᕋᖅᓯᒪᓪᓗᓂ ᐃᓄᐃᑦ ᐅᖃᐅᓯᖓᓐᓂᒃ ᔭᒐᐃᔭᕆᐊᒃᓴᒥᒃ ᐃᓱᒫᓘᑎᖃᕐᓂᕐᒥᓂᒃ.  
ᑕᒪᓐᓇ ᖃᐅᔨᓴᕐᓂᖅ ᐃᓚᓯᓯᒪᕗᖅ ᒪᒃᑯᒃᑐᑦ ᐃᓱᒪᒋᔭᖏᓐᓂᒃ ᐅᖃᐅᓯᓕᕆᓂᕐᒧᑦ ᐊᑐᖅᑕᐅᔭᕆᐊᓕᓄᑦ, 
ᐃᓄᐃᓪᓗ ᐊᑐᓕᕈᒪᓯᒪᔭᖏᓐᓄᑦ: ᒪᒃᑯᒃᑐ ᖃᐅᔨᓴᖅᑕᐅᓯᒪᔪᓂ ᓇᓗᓇᐃᖅᓯᓯᒪᕗᑦ 
ᐃᑲᔪᖅᓱᖅᑕᐅᔭᕆᐊᖃᕐᓂᕐᒥᓂᒃ ᐃᓚᒥᖕᓄᑦ, ᓄᓇᓕᒥᖕᓄᑦ ᐃᓕᓐᓂᐊᕐᓂᒃᑯᓪᓗ.3 

• ᓄᓇᕗᑦ ᒪᓕᒐᖓ ᒪᓕᒐᓕᐅᕐᕕᖕᒥᒃ ᐱᔪᓐᓇᕐᓂᖃᖅᑎᑦᑎᕗᖅ ᒪᓕᒐᓕᐅᕈᓐᓇᕐᓗᓂ ᐸᐸᑦᑎᓂᕐᒥᒃ, 
ᐊᑐᕐᓂᕐᒥᒃ, ᖁᕝᕙᖅᓴᐃᓂᕐᒥᒡᓗ ᐃᓄᐃᑦ ᐅᖃᐅᓯᖓᓐᓂᒃ ᐱᔪᓐᓇᕈᑕᐅᕌᓂᒃᑐᑦ ᖃᓪᓗᓈᑐᑦ 
ᐅᐃᕖᑑᖅᑐᓄᓪᓗ ᓱᕐᕋᒃᑕᐅᙱᓱᖓᖅᐸᑕ. 

• ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᑲᓇᑕᐅᑉ ᒪᓕᒐᖏᑦ ᓇᓕᒧᒌᒃᑎᑦᑎᖏᓐᓂᖏᓐᓂᒃ 
ᐱᔾᔪᑎᖃᕐᒥᔪᖅ.  ᓯᕗᓕᑦᑎᓐᓂ ᓇᓗᓇᐃᖅᓯᒪᑦᑎᐊᖅᑐᓂᒃ ᒪᓕᒐᖅᑕᖃᖅᓯᒪᖏᒻᒪᑦ 
ᐃᓱᒪᓕᐅᖅᓯᒪᔪᖃᕋᓂᓗ ᐃᓄᐃᑦ ᐅᖃᐅᓯᕐᒥᒃᑎᒍᑦ ᐱᔪᓐᓇᕈᑎᖃᕐᓂᖏᓐᓂᒃ, ᐃᓚᖏᓪᓗ 
ᑲᓇᑕᒥᐅᑕᐅᔪᑦ ᐱᔪᓐᓇᕈᑎᑕᖃᖁᔨᙱᖦᖢᑎᒃ.  

• ᒪᓕᒐᖅᑎᒍᑦ ᐃᓄᐃᑦ ᐅᖃᐅᓯᖓ ᐊᔾᔨᐅᖏᓐᓂᖓᓄᑦ, ᐋᖅᑭᒃᑕᐅᓯᒪᔪᑦ ᐃᓄᐃᑦ ᐅᖃᐅᓯᖓᑕ 
ᓴᐳᒻᒥᔭᐅᓂᖓᓄᑦ ᐱᖁᔭᖅ ᐱᔭᐅᔭᕆᐊᖃᒻᒪᕆᒃᐳᖅ, ᐅᑯᐊ ᐱᖃᓯᐅᑎᓪᓗᒋᑦ:  

o ᓇᓕᒧᖃᑕᐅᔪᓐᓇᖅᑎᑕᐅᑦᑎᐊᕐᓂᕋᓗᓂ, ᐋᖅᑭᒃᑕᐅᓯᒪᔪᒃᑯᑦ ᐃᓚᖓ 15-ᒥ ᒪᓕᒐᕐᒥ 
ᐱᔪᓐᓇᕈᑕᐅᔪᓄᑦ ᐃᓱᒪᖅᓱᕈᓐᓇᕈᑕᐅᔪᓄᓪᓗ; 

o ᒪᓕᒐᓕᐅᕐᓂᕐᒧᑦ ᐊᑐᖅᑕᐅᔪᑦ ᓲᕐᓗ ᒐᕙᒪᓕᕆᓂᕐᒧᑦ, ᐊᐅᓚᑦᑎᔪᓐᓇᕐᓂᕐᒧᑦ, ᐃᒃᐱᒍᓱᑦᑎᐊᕐᓂᕐᓗ 
ᐃᓄᓕᒫᑦ, ᓄᓇᖃᖅᑳᖅᓯᒪᔪᑦ ᐃᓄᐃᓴᓛᖑᔪᓪᓗ ᐱᔪᓐᓇᕈᑎᖏᓐᓂᒃ; 

o ᐱᐅᓂᖅᓴᒃᑯᑦ ᐱᓂᐊᕐᓂᖃᕆᐊᖃᕐᓂᖅ, ᐱᔭᒃᓴᓕᐊᖑᓯᒪᔪᑦ ᒪᓕᒡᓗᒋᑦ ᐊᑐᐊᒐᑲᓴᓕᐊᖑᓯᒪᔪᓪᓗ 
ᓄᓇᕗᒻᒥ ᓄᓇᑖᕈᑎᑎᒍᑦ; ᐊᒻᒪ4   

o ᐊᑐᕆᐊᖃᕐᓂᕋᖅᓯᒪᔪᓪᓗ ᒐᕙᒪᒃᑯᑦ ᐃᒃᐱᒋᑦᑎᐊᕆᐊᖃᖅᑕᖏᑦ, ᓴᐳᒻᒥᓗᒋᑦ 
ᓱᒋᐊᕈᑎᖃᑦᑎᐊᕐᓗᑎᒡᓗ ᒪᓕᒡᓗᒋᑦ ᓄᓇᓕᕐᔪᐊᓂ ᐋᖅᑭᒃᑕᐅᓯᒪᔪᑦ ᑲᓇᑕᒧᑦ ᐊᖏᕈᑕᐅᓯᒪᔪᑦ.   

                                                 
1 Aboriginal Peoples in Canada in 2006: Inuit, Métis and First Nations, 2006 Census: Inuit, Statistics 
Canada, 2008. 
2 Census of the Population, Statistics Canada, 1996 and 2006. 
3 Aboriginal Languages in Canada: Emerging Trends and Perspectives on Second Language Acquisition, 
Canadian Social Trends, Statistics Canada, 2007, pp. 26. 
4 For example: See R. v. Kapp (2008) S.C.C. 41 and Northwest Territories (Attorney General) v. 
Fédération Franco-Ténoise (2008) NWTCA 6. 

ᑲᑎᒪᑎᑦᑎᓂᖅ ᐅᖃᐅᓯᕐᒧᑦ ᐱᖁᔭᓕᐅᕐᓂᕐᒨᖓᔪᓂᒃ 

• ᐊᕐᕌᒍᓂᒃ 8-ᓂᒃ ᐅᖃᖃᑎᒌᒃᑎᑦᑎᕙᓚᐅᖅᐳᑦ ᐋᖅᑭᒃᓯᓇᓱᒃᖢᑎᒃ ᓄᑖᒥᒃ ᐅᖃᐅᓯᕐᒧᑦ 
ᐊᑐᐊᒐᒃᓴᐅᓂᐊᖅᑐᒥᒃ ᓄᓇᕗᒻᒥ, ᐊᒃᑐᐊᔭᖓᓄᓪᓗ ᐱᖁᔭᒃᓴᒧᑦ.  ᐱᒋᐊᖅᑎᑕᐅᕙᓪᓕᐊᓚᐅᖅᓯᒪᕗᖅ 
ᑲᑎᒪᔨᓄᑦ ᒪᓕᒐᓕᐅᕐᕕᖕᒥ 2000-ᖑᑎᓪᓗᒍ ᑲᔪᓯᓂᖃᖅᖢᓂ ᐊᕐᕌᒍᓄᑦ ᐱᖓᓱᓄᑦ ᓴᖅᑭᑦᑎᓪᓗᓂᓗ 
18-ᓂᒃ ᐱᖁᔨᕗᖔᕈᑕᐅᔪᓂᒃ.   

• ᐅᖃᐅᓯᓕᕆᓂᕐᒧᑦ ᑲᑎᒪᔨᕋᓛᓂᒃ ᐋᖅᑭᒃᓯᓚᐅᖅᑐᑦ 2004-ᒥ.  ᑲᑎᒪᔩᑦ, ᐃᓚᐅᖃᓯᐅᔾᔨᓪᓗᓂ 
ᑐᙵᕕᒃᑯᓐᓂᒃ, ᐅᖃᐅᓯᓕᕆᓂᕐᒧᑦ ᑲᒥᓴᓇᒥᒃ, ᓄᓇᕗᓪᓗ ᒐᕙᒪᖓᓐᓂᒃ, ᑲᑎᒪᑎᑦᑎᕙᒃᖢᑎᒃ 
ᑐᑭᒧᐊᒃᑎᑦᑎᓪᓗᑎᒡᓗ ᐱᖁᔭᒃᓴᖅ ᐋᖅᑭᒃᓱᖅᑕᐅᕙᓪᓕᐊᑎᓪᓗᒍ. 

• ᐱᖁᔭᒃᓴᑦ ᑎᑎᕋᖅᑕᐅᕐᖓᕐᓂᖏᑦ ᒪᓕᒐᓕᐅᕐᕕᖕᒧᐊᖅᑕᐅᓚᐅᖅᑐᑦ ᒫᔾᔨ 2007-ᒥ ᑭᒃᑯᑐᐃᓐᓇᑦ 
ᐅᖃᖃᑎᒋᔭᐅᔪᓐᓇᖁᓪᓗᒋᑦ ᐅᖃᐅᓯᖅᑕᖏᑦ ᐋᖅᑭᒃᓯᒪᓂᐊᕐᓂᖏᓐᓂᒃ.  
ᒪᓕᒐᓕᐅᕐᕕᖕᒧᐊᖅᑕᐅᓚᐅᖅᑎᓪᓗᒍ, ᑕᓪᓕᒪᐃᖅᖢᑎᒃ ᑲᑎᒪᑎᑦᑎᓚᐅᖅᐳᑦ ᐅᖃᐅᓯᓕᕆᓂᕐᒧᑦ 
ᑲᑎᒪᔨᐅᔪᑦ ᐃᓚᐅᔪᓐᓇᖅᑎᑦᑎᓪᓗᑎᒃ ᑐᙵᕕᒃᑯᓐᓂᒃ ᐅᖃᐅᓯᕐᓄᓪᓗ ᑲᒥᓴᓇᐅᔪᒥᒃ ᐱᓕᕆᐊᖑᓂᖓᓂᒃ 
ᐃᑲᔪᖃᑕᐅᔪᓐᓇᖁᓪᓗᒋᑦ.   

• ᐋᖅᑭᒋᐊᖅᑕᐅᓚᐅᖅᑎᓪᓗᒋᑦ, ᐱᖁᔭᖅ 6 ᐊᒻᒪᓗ ᐱᖁᔭᖅ 7 ᓴᖅᑭᑕᐅᓚᐅᖅᓯᒪᔪᑦ ᒪᓕᒐᓕᐅᕐᕕᖕᒧᑦ 
ᔫᓂ 2007-ᒥ. ᐊᔭᐅᖅᑏᑦ ᑲᑎᒪᔨᖏᑦ ᕿᒥᕐᕈᓕᓚᐅᖅᓯᒪᕗᑦ ᐱᖁᔭᒃᓵᖕᓂᒃ ᓂᕈᐊᖅᑕᐅᓯᒪᓂᑎᒃ 
ᐊᑐᖅᖢᒋᑦ.  ᐅᑭᐊᒃᓵᖑᑎᓪᓗᒍ, 2007-ᒥ, ᑭᒃᑯᑐᐃᓐᓇᕐᓂᒃ ᑲᑎᒪᑎᑦᑎᓚᐅᕐᒥᔪᑦ ᑎᑎᕋᖅᑕᐅᓯᒪᔪᓂᒡᓗ 
ᑭᒃᑯᑐᐃᓐᓇᕐᓂᑦ ᑐᓂᔭᐅᔪᓐᓇᓚᐅᖅᖢᑎᒃ.   

• ᐊᔭᐅᖅᑏᑦ ᑲᑎᒪᑎᑦᑎᓚᐅᕐᒥᔪᑦ ᑭᒃᑯᑐᐃᓐᓈᖅᑎᑦᑎᓪᓗᑎᒃ ᒥᓂᔅᑕ ᑕᐹᕐᔪᒃ ᐱᖃᑕᐅᓪᓗᓂ ᑎᓯᐱᕆ 
2007-ᖑᑎᓪᓗᒍ ᐱᖁᔭᖅ 6 ᐊᒻᒪ ᐱᖁᔭᖅ 7 ᐅᖃᐅᓯᐅᑦᑎᐊᖅᖢᑎᒃ ᐊᑕᖏᐅᒪᑦᑎᐊᖅᑐᓂᒃ.  
ᑎᑎᕋᖅᑕᐅᓯᒪᔪᑦ ᑲᑎᒪᔾᔪᑕᐅᓯᒪᔪᓪᓗ ᒪᓕᒃᖢᒋᑦ ᐅᑭᐊᒃᓵᖓᓐᓂ ᐋᖅᑭᒃᓱᐃᒋᐊᒃᑲᓐᓂᓚᐅᖅᑐᑦ 
ᐊᖏᕈᑕᐅᓪᓗᑎᒡᓗ ᕿᒥᕐᕈᔭᐅᑎᓪᓗᒋᑦ ᐊᔭᐅᖅᑏᑦ ᑲᑎᒪᔨᖏᓐᓄᑦ. 

• ᐃᓕᓴᕆᔭᐅᓯᒪᔪᓄᑦ ᐅᖃᐅᓯᕐᓄᑦ ᐱᖁᔭᖅ ᐊᖏᕈᑕᐅᓚᐅᖅᑐᑦ ᓄᓇᕗᑦ ᒪᓕᒐᓕᐅᕐᕕᖓᓐᓄᑦ ᔫᓂ 
2008-ᒥ.  ᐊᖏᕈᑕᐅᔭᕆᐊᖃᖅᑐᖅ ᑲᓇᑕᐅᑉ ᒐᕙᒪᖓᓐᓄᑦ ᑲᑎᒪᔨᖏᓐᓄᑦ ᐃᑦᑐᒃᑯᕕᐅᑉ 
(ᓯᓇᑕᐅᓂᕋᖅᑕᐅᔪᓄᑦ) ᑕᑲᒃᑯᓄᖓᓗ ᑐᓂᔭᐅᓯᒪᓕᖅᖢᓂ ᐊᖏᖅᑕᐅᓂᒃᓴᒧᑦ. 

• ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᐊᖏᕈᑕᐅᓚᐅᖅᑐᖅ ᓄᓇᕗᑦ ᒪᓕᒐᓕᐅᕐᕕᖓᓐᓄᑦ 
ᓯᑎᐱᕆ 18, 2008-ᒥ ᐱᒻᒪᕆᙳᖅᑎᑕᐅᓪᓗᓂᓗ.  ᐃᓄᐃᑦ ᐅᖃᐅᓯᖓᓐᓂᒃ ᖁᕝᕙᖅᓴᐃᔾᔪᑎᒃᓴᑦ 
ᐊᑐᓕᕈᑎᒃᓴᓄᓪᓗ ᐸᕐᓇᐅᑎᑦ ᐱᒋᐊᖅᑎᓯᒪᓕᖅᑐᑦ. 

ᐱᓪᓗᐊᑕᐅᓂᐅᔪᖅ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᕐᒧᑦ  

ᐱᖁᔭᖅ ᓇᓗᓇᐃᖅᓯᑦᑎᐊᖅᐳᖅ ᐃᓄᐃᑦ ᓄᓇᕗᒻᒥ ᐃᓄᐃᑦ ᐅᖃᐅᓯᖓᓐᓂᒃ ᐊᑐᕈᓐᓇᕐᓂᖏᓐᓂᒃ, 
ᐱᐅᔪᒃᑯᓪᓗ ᓱᒋᐊᕈᑎᖃᕆᐊᖃᕐᓂᖏᑦ ᓴᐳᒻᒥᑦᑎᓂᐊᕐᓗᑎᒃ ᖁᕝᕙᖅᓴᐃᓂᐊᕐᓗᑎᒡᓗ ᐃᓄᐃᑦ 
ᐅᖃᐅᓯᖓᓐᓂᒃ ᐱᖅᑯᓯᕐᒥᒃᑎᒍᓪᓗ ᐃᓱᒪᒋᔭᕐᒥᓂᒃ ᐅᖃᕈᓐᓇᕐᓂᖏᓐᓂᒃ.  

ᑎᑎᕋᖅᓯᒪᔪᒥᒃ 23-ᒥᒃ ᓄᓇᕗᒻᒥ ᓄᓇᑖᕈᑎᑎᒍᑦ ᐱᔨᑦᑎᕐᓂᓕᕆᔪᓂᒃ, ᐊᒻᒪᓗ ᑎᑎᕋᖅᓯᒪᔪᒥ 32-ᒥ, 
ᐋᖅᑭᒃᓯᔭᕆᐊᖃᕐᓂᖅ ᒐᕙᒪᒃᑯᓐᓂᓪᓗ ᐱᓪᓕᕆᐊᒃᓴᓕᐅᕆᐊᖃᕐᓂᖅ ᐱᔨᑦᑎᕆᐊᖃᕐᓂᕐᓗ, ᐱᖃᓯᐅᑎᓪᓗᒋᑦ 
ᑲᒪᒋᔭᐅᓂᖏᑦ, ᐃᓄᐃᑦ ᑐᕌᒐᖏᓐᓂᒃ ᐅᖃᐅᓯᕐᒥᒃᑎᒍᓪᓗ ᐊᑐᕈᒪᓂᖏᓐᓂᒃ ᐊᒃᑐᐃᓂᖃᖅᑐᖅ.   

ᓇᓗᓇᐃᖅᓯᒋᓪᓗᓂᓗ ᒐᕙᒪᒃᑯᑦ ᐱᔭᕆᐊᖃᕐᓂᖏᑦ ᖃᓪᓗᓈᑐᑦ ᐅᐃᕖᑐᓪᓗ ᐅᖃᓪᓚᒃᐸᒃᑐᓄᑦ 
ᐱᓂᐊᕐᓂᕆᔭᕆᐊᖃᖅᑕᖏᓐᓂᒃ. 

ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᐃᓄᓕᒫᓄᑦ ᐱᔪᓐᓇᐅᑎᐅᔪᓄᑦ ᐱᖁᔭᓕᐊᖑᓯᒪᕗᑦ, 
ᓴᙱᓂᖅᐸᐅᓪᓗᓂ ᐱᖁᔭᖅ ᓄᓇᕗᒥ ᒪᓕᒐᓕᐅᖅᑎᒃᑯᑦ ᓴᖅᑭᑦᑐᓐᓇᖅᑕᖓ.  ᑲᓇᑕᒥ ᒪᓕᒐᓕᐊᖑᔪᑐᑦ 
ᐱᔪᓐᓇᕐᓂᖃᖅᑎᒋᕗᖅ. 

ᐱᔪᓐᓇᕐᓂᖃᕈᑕᐅᓪᓚᕆᓐᓂᐊᖅᑐᑦ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᕐᒥ ᐃᓗᓕᖃᖃᓯᐅᑎᕗᑦ 
ᐅᑯᓂᖓ: 

• ᐱᕕᖃᕈᓐᓇᕐᓗᑎᒃ ᐃᓄᐃᑦ ᐅᖃᐅᓯᖓᒍᑦ ᐃᓕᓐᓂᐊᖅᑎᑕᐅᔪᓐᓇᕐᓂᖅ ᐃᓕᓐᓂᐊᕐᕕᖕᓂ 
ᐸᕐᓇᐃᓂᐊᖅᑐᒥᒃ ᓄᑕᖅᑲᓂᒃ ᐃᓐᓇᕈᕈᑎᒃ ᐃᓄᐃᑦ ᐅᖃᐅᓯᖓᓐᓂᒃ ᖃᐅᔨᒪᑦᑎᐊᓕᕈᓐᓇᕐᓗᑎᒃ 
ᐊᑐᕈᓐᓇᑦᑎᐊᕐᓗᑎᒡᓗ; ᐊᒻᒪᓗ 

• ᐱᕕᖃᕈᓐᓇᕐᓗᑎᒃ ᐃᓄᐃᑦ ᐅᖃᐅᓯᖓᒍᑦ ᐃᖅᑲᓇᐃᔭᕈᓐᓇᕐᓗᑎᒃ ᒐᕙᒪᒃᑯᑦ ᐱᓕᕆᕕᖏᓐᓂ 
ᐃᑲᔪᖅᓱᐃᑦᑎᐊᕐᓗᑎᒡᓗ ᐃᓄᐃᑦ ᐱᔨᑦᑎᖅᑕᐅᔪᓐᓇᕐᓂᖏᓐᓂᒃ 
ᐱᓕᕆᖃᑕᐅᑦᑎᐊᕈᓐᓇᕐᓂᖏᓐᓂᒡᓗ. 

• ᐃᓄᐃᑦ ᐅᖃᐅᓯᖓ ᐊᑐᖅᑕᐅᔪᓐᓇᕐᓗᓂ ᖃᐅᑕᒫᑦ ᐱᔨᑦᑎᕈᑕᐅᔪᓂ ᑐᓴᐅᒪᖃᑎᒌᒍᑎᓂᓪᓗ 
ᒐᕙᒪᒃᑯᓐᓄᑦ, ᓄᓇᓕᖕᒥᐅᑕᓕᕆᔨᒃᑯᓐᓄᑦ, ᓄᓇᓕᖏ ᑲᑐᔾᔨᖃᑎᒌᖑᔪᓄᑦ ᓇᖕᒥᓂᕆᔭᐅᔪᓄᓪᓗ: 

• ᑭᐅᔨᓂ ᐱᔨᑦᑎᖅᑎᐅᔪᓂᓪᓗ ᑎᑎᕋᖅᓯᒪᔪᓂ, ᐊᑭᓐᓇᕐᒦᑦᑐᓂ, ᒪᓂᒪᑎᑦᑎᔾᔪᑕᐅᔪᓂᓪᓗ, 

• ᐊᑐᐃᓐᓇᖅᑐᓄᑦ, ᐊᖏᕐᕋᒥ ᐊᑐᖅᑕᓄᑦ, ᐊᖏᕐᕋᕆᔭᐅᔪᓄᑦ ᑐᙵᓵᕈᑕᐅᔪᓄᓪᓗ 
ᐱᖃᓯᐅᑎᓗᒋᑦ ᑐᓴᒐᒃᓴᑦ, ᖃᐅᔨᒃᑲᐃᔾᔪᑎᑦ, ᒪᓕᒋᐊᓖᑦ, ᐊᑭᓕᒃᓴᑦ 
ᐊᑭᓕᐅᑎᒃᓴᓕᐊᖑᔪᓪᓗ 

• ᓄᓇᓕᖕᓂ ᐱᔨᑦᑎᐅᑎᓂ ᑭᒃᑯᑐᐃᓐᓇᕐᓄᑦ ᖃᐅᔨᒃᑲᐃᔾᔪᑎᓂ 
ᖃᓄᐃᖏᑦᑎᐊᕈᑎᓕᕆᔪᓂᓪᓗ.  

 

ᑐᕌᒐᕆᔭᐅᔪᓂᒃ ᐱᖁᔭᖅ 7ᒥ ᐊᑐᓕᖅᑎᑦᓯᔾᔪᑕᐅᔪᓐᓇᖅᐳᑦ ᐅᑯᐊ: 

• ᐃᑲᔪᖅᓱᐃᓗᓂ ᐱᒻᒪᕆᐅᓂᖓᓂᒃ ᐃᓄᐃᑦ ᐅᖃᐅᓯᖓ ᐊᑐᖅᑕᐅᔭᕆᐊᖃᕐᓂᖓ ᓱᕈᓯᓛᓄᑦ 
ᐃᓐᓇᐃᓪᓗ ᐃᓕᓐᓂᐊᕐᕕᖏᓐᓂ ᐋᖅᑭᒃᓱᐃᓗᓂ ᐊᑐᒐᒃᓴᓂᒃ ᐃᓕᓐᓂᐊᖅᑎᑦᑎᔾᔪᑎᒃᓴᓂᒡᓗ;   

• ᐱᓕᕆᐊᖃᕐᓗᓂ ᐅᖃᐅᓯᐅᑉ ᐅᑎᖅᑎᑕᐅᒃᑲᓐᓂᕆᐊᖃᕐᓂᖓᓐᓂᒃ, ᐱᓗᐊᖅᑐᒥ ᓄᓇᓕᖕᓂ 
ᐅᖃᐅᓯᕐᒥᓂᒃ ᔭᒐᐃᓂᕐᒧᑦ ᐃᓱᒫᓘᑎᖃᖅᑐᓂ; 

• ᐅᖃᐅᓯᕐᒥᒃ ᑕᒪᐃᓐᓄᑦ ᐊᑐᖅᑕᐅᔪᒃᓴᓂᒃ ᐋᖅᑭᒃᓯᓗᓂ ᐋᖅᑭᒃᓱᐃᓗᓂᓗ ᓄᑖᓂᒃ ᐅᖃᐅᓯᕐᓂᒃ  
ᓴᖅᑭᑕᐅᔪᒃᑯᑦ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᓴᓂᒃ;  

• ᐋᖅᑭᒃᓯᓗᓂ ᐅᖃᐅᓯᕐᓄᑦ ᒥᓂᔅᑕᐅᓂᐊᖅᑐᒥᒃ ᐱᓕᕆᐊᒃᓴᖃᕐᓂᐊᖅᑐᒥᒃ ᐊᑐᓕᖁᔭᐅᓯᒪᔪᓂᒃ 
ᐱᖁᔭᕐᒥ ᖁᕝᕙᖅᓴᐃᓗᓂᓗ ᐃᓄᐃᑦ ᐅᖃᐅᓯᖓᓐᓂᒃ: ᐊᒻᒪᓗ 

• ᐃᑲᔪᖅᓱᐃᓗᓂ ᐅᖃᐅᓯᕐᓄᑦ ᑲᒥᓴᓇᐅᑉ ᐱᓕᕆᐊᒃᓴᕆᓕᒃᑲᓐᓂᕐᓂᐊᖅᑕᖏᓐᓂᒃ 
ᐱᔪᓐᓇᐅᑎᑖᕆᓂᐊᖅᑕᖏᓐᓂᒃ ᖃᐅᔨᓴᖅᑎᐅᔪᓐᓇᕐᓗᓂ ᐋᖅᑮᒋᐊᕆᕙᒡᓗᓂᓗ ᐃᓱᒫᓘᑕᐅᔪᓂᒃ 
ᐊᑲᐅᔪᒃᑯᑦ ᐅᕝᕙᓘᓐᓃᑦ, ᑕᐃᒪᐃᑦᑕᕆᐊᖃᖅᐸᑦ, ᖃᐅᔨᓴᕐᓗᓂ ᐅᓂᒃᑳᓕᐅᖅᐸᒡᓗᓂᓗ ᐱᖁᔭᖅ 
ᐊᑐᖅᑕᐅᑦᑎᐊᕋᓗᐊᕐᒪᖔᑦ. 

ᑭᖑᓂᐊᒍᑦ ᐊᑐᖅᑕᐅᔭᕆᐊᖃᕐᓂᐊᖅᑐᑦ 

• ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᐃᒫᒃ ᑲᒪᒋᔭᐅᕙᓪᓕᐊᓂᐊᖅᐳᖅ:  

o ᐃᓄᐃᑦ ᐅᖃᐅᓯᖓᒍᑦ ᐱᔨᑦᑎᕈᑏᑦ ᑭᒃᑯᑐᐃᓐᓇᕐᓄᑦ:  ᐱᒋᐊᖅᑎᑕᐅᓂᐊᕐᓂᖓ 
ᐃᕐᖐᓐᓇᐅᔾᔮᖏᑦᑐᖅ ᒐᕙᒪᒃᑯᑦ, ᓄᓇᓕᓕᕆᔩᑦ, ᓇᖕᒥᓂᕆᔭᐅᔪᑦ, ᓄᓇᓂᓕᖕᓂᓗ 
ᑲᑐᔾᔨᖃᑎᒌᑦ, ᐊᒻᒪᓗ ᐊᓯᖏᑦ ᑭᒃᑯᑐᐃᓐᓇᕐᓄᑦ ᓇᖕᒥᓂᖃᖅᑐᓪᓗ 
ᐱᔪᓐᓇᕐᕕᖃᕐᓂᐊᖁᓪᓗᒋᑦ ᐃᓄᐃᑦ ᐅᖃᐅᓯᖓᓐᓂᒃ ᐊᑐᕆᐊᓖᑦ ᐊᑐᓕᕋᓱᖕᓂᐊᕐᓗᓂᔾᔪᒃ. 

o ᓄᓇᓕᖕᓂ ᐱᔨᑦᑎᕋᐅᑎᑦ ᐃᓄᐃᑦ ᐅᖃᐅᓯᖓᑦᑎᒍᑦ:  ᐱᒋᐊᖅᑎᑕᐅᓂᐊᖅᑐᖅ ᓯᑎᐱᕆ 
18, 2012-ᒥ.  

o ᐃᓄᐃᑦ ᐅᖃᐅᓯᖓᑦᑎᒍᑦ ᐃᓕᓐᓂᐊᖅᑎᑦᑎᓂᖅ:  ᐱᒋᐊᖅᑎᑕᐅᓂᐊᖅᑐᖅ 
ᐃᓕᓐᓂᐊᓕᓵᖅᑐᓂᑦ ᖁᕝᕙᓯᖕᓂᓕᒃ 3-ᒧᑦ ᔪᓚᐃ 1, 2009-ᒥ, ᐊᓯᖏᓪᓗ ᖁᕝᕙᓯᖕᓂᓖᑦ 
ᐊᑐᓕᖅᐸᓪᓕᐊᓗᑎᒃ ᔪᓚᐃ 1, 2019-ᖑᕋᓱᖕᓂᖓᓂ.  ᐊᑐᒐᒃᓴᓂᒃ 

ᐋᖅᑭᒃᓱᐃᔪᓐᓇᕐᕕᖃᕐᓗᑎᒃ, ᐃᓕᓴᐃᔨᓄᑦ ᐃᓕᓐᓂᐊᕈᑎᒃᓴᓂᒃ 
ᐃᓕᓐᓂᐊᖅᑎᑦᑎᔾᔪᑎᒃᓴᓂᒡᓗ ᐋᖅᑭᒃᓱᐃᓗᑎᒃ ᑎᑎᕋᖅᓯᒪᔪᖅ 8-ᒥᒃ ᒪᓕᖕᓂᐊᕐᓗᑎᒃ. 

o ᐅᖃᐅᓯᖅ ᐱᓕᕆᕝᕕᓂ ᑭᒃᑯᑐᐃᓐᓇᕐᓄᑦ ᐱᔨᑦᑎᖅᑐᓂ: ᐱᒋᐊᕐᓂᐊᖅᑐᖅ ᓯᑎᐱᕆ 18, 
2011-ᒥ ᒐᕙᒪᒃᑯᑦ ᐸᕐᓇᒍᓐᓇᖁᓪᓗᒋᑦ ᐃᖅᑲᓇᐃᔭᖅᑎᖏᓐᓂᒃ 
ᐃᓕᓐᓂᐊᖅᑎᑦᑎᔾᔪᑎᒃᓴᓪᓗ ᐋᖅᑭᒃᓱᖅᑕᐅᔪᓐᓇᖁᓪᓗᒋᑦ. 

o ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ: ᐋᖅᑭᒃᑕᐅᓂᐊᖅᑐᖅ, ᐱᔪᓐᓇᕈᑎᒥᖕᓂᒃ 
ᐊᑐᓕᕈᓐᓇᕐᓂᐊᖅᖢᑎᒃ ᓯᑎᐱᕆ 18, 2009-ᒥ ᓯᕗᓂᐊᓂᓘᓐᓃᑦ.  ᐊᑐᓕᖅᑎᑦᑎᓂᕐᒧᑦ 
ᐊᑐᖅᑕᐅᔭᕆᐊᓖᑦ, ᑐᒃᓯᕋᐅᑎᓪᓗ ᓂᕈᐊᖅᑕᐅᔪᒃᓴᓄᑦ ᐋᖅᑭᒃᓯᓂᕐᓗ ᑲᑎᒪᔨᒃᓴᓂᒃ 
ᐃᕐᖐᓐᓇᖅ ᐱᒋᐊᖅᑎᑕᐅᑲᐅᑎᒋᓂᐊᖅᑐᖅ. 

o ᒥᓂᔅᑕ ᐅᖃᐅᓯᓕᕆᓂᕐᒧᑦ: ᒥᓂᔅᑕᐅᑉ ᐱᓕᕆᐊᒃᓴᖏᑦ ᖁᕝᕙᖅᓴᐃᓂᐊᕐᓗᓂ ᐃᓄᐃᑦ 
ᐅᖃᐅᓯᖓᓐᓂᒃ, ᐊᐅᓚᑦᑎᓂᐊᕐᓗᓂᓗ ᑲᑎᒪᑎᑦᑎᓂᕐᒥᒃ ᐊᑐᓕᖅᑎᑦᑎᓂᕐᒥᒡᓗ 
ᐱᒋᐊᑲᐅᑎᒋᓂᐊᖅᑐᖅ. 

o ᐅᖃᐅᓯᕐᓄᑦ ᑲᒥᓴᓇ:  ᔪᐊᓕ 1, 2009-ᒥ ᐅᓪᓗᖅ ᓯᕗᓪᓕᖅᐸᐅᔪᖅ ᐃᓄᐃᑦ 
ᐅᖃᐅᓯᖏᓐᓄᑦ ᐱᔪᓐᓇᐅᕆᑦ ᐱᓕᕆᐊᒃᓴᐅᔪᓪᓗ ᐊᑐᓕᖅᑎᑕᐅᓂᐊᖅᑐᖅ, ᐅᖃᐅᓯᕐᓄᑦ 
ᑲᒥᓴᓇᐅᑉ ᐱᓕᕆᐊᒃᓴᖏᑦ ᒪᓕᒡᓗᒍ ᐱᖁᔭᖅ 7 ᐊᑐᓕᖅᑎᑕᐅᓂᐊᕐᒥᔪᑦ.  ᒫᓐᓇᓕ, 
ᑲᒥᓴᓇᐅᑉ ᐱᔭᕆᐊᖃᕐᓂᕆᔭᖏᑦ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᖓ ᒪᓕᒡᓗᒍ 
ᑲᔪᓯᓂᐊᖅᑐᑦ.  

• ᐅᖃᐅᓯᕐᓄᑦ ᒥᓂᔅᑕᐅᔪᖅ ᐸᕐᓇᓯᑲᐅᑎᒋᓂᐊᖅᑐᖅ ᐊᑐᒐᒃᓴᐅᓂᐊᖅᑐᓂᒃ ᐊᑐᓕᖅᑎᑦᑎᔾᔪᑎᒃᓴᓂᒃ 
ᑕᒪᐃᓐᓄᑦ ᐱᖁᔭᒃᓴᒦᑦᑐᓄᑦ.  ᐱᖁᔭᖅ 7-ᒥ ᐊᑐᕆᐊᖃᕐᓂᕋᖅᓯᒪᖕᒪᑦ, ᑕᒪᓐᓇ 
ᐋᖅᑭᒃᓱᖅᑕᐅᓂᐊᖅᑐᖅ ᑲᑎᒪᑎᑦᑎᖃᑦᑕᕐᓂᒃᑯᑦ ᐱᓕᕆᕝᕕᐅᔪᓂᒃ, ᓄᓇᓕᖕᒥᐅᑕᓕᕆᔨᓂᒃ, 
ᐃᓄᖕᓂᒃ ᐊᒻᒪᓗ ᖃᓪᓗᓈᓂᒃ ᐅᐃᕖᓂᒡᓗ, ᐊᓯᖏᓪᓗ ᐊᒃᑐᖅᑕᐅᓂᖃᕐᓂᐊᖅᑐᑦ.  ᒫᓐᓇ 
ᑐᕌᒐᕆᔭᐅᔪᖅ ᑕᒪᑐᒧᖓ ᐱᔭᕇᖅᓯᓂᖅ ᐊᑕᖏᐅᒪᑦᑎᐊᖅᑐᒥᒃ ᐊᑐᓕᖅᑎᑦᑎᓂᕐᒧᑦ ᐸᕐᓇᐅᑎᒃᓴᓂᒃ 
ᒪᓕᒐᓕᐅᕐᕕᖕᒧᐊᕐᓗᒍᓗ 2009 ᐅᑭᐊᒃᓵᖓᓐᓂ.  

